Helena Dam á Neystabø, stjóri á Skúlabókagrunninum.

Røða hildin, tá ið bókin varð framløgd.

Føroya náttúra – lívfrøðiligt margfeldi
Vit hava bert landið og náttúruna til láns frá okkara eftirkomarum. Tað er okkara skylda at handa eftirkomarunum náttúruna aftur í sama ella í betri standi, enn tá ið vit tóku við. 
Hvussu kann tað gerast? Ein grundleggjandi fortreyt er, at vit vita, hvussu tað ávirkar náttúruna, at vit troyta hana, og hvørjar náttúrufrøðiligu avleiðingarnar eru av mannaskaptum og tøknifrøðiligum frambrotum. Tann, sum einki veit, dugir heldur ikki at taka neyðug fyrivarni og kann tí koma at gera óbótaligan skaða. Nógvur óbótaligur skaði er longu framdur, tí vit annaðhvørt ikki vita, ella ikki vilja vita betur.
Spurningurin er so, nær vit taka annað skinn um bak og fáa til vega neyðuga vitan, sum kann vera grundarlag undir varðveitslu av náttúrufrøðiligum margfeldi og grundarlag undir burðardyggari gagnnýtslu av náttúruni. Er gagnnýtslan ikki burðardygg, vita vit fyri vist, at tað verða vit og okkara ættarlið, sum trároyna og oyða urtagarðin, áðrenn vit lata hann komandi ættarliðum. Tað verða tey, sum fara at gjalda prísin fyri okkara líkasælu.
Bókin ”Føroya náttúra”, og alt tað arbeiðið, sum liggur aftan fyri hesa bók, er ein byrjan. Anna Maria Fossá hevur greitt frá, hvussu bókin er úrslit av, at Føroyar hava bundið seg til at fylgja altjóða sáttmálanum um lívfrøðiligt margfeldi frá 1992, og hvussu 20 lívfrøðingar hava savnað neyðuga vitan til tess at gera hesa støðumynd. Frameftir verður tørvur á at fylgja hesum arbeiði upp, og at varðveita og menna granskingina í føroysku náttúruni. ”Føroya náttúra” er okkara íkast til ta heimsumfatandi støðumyndina um plantur og dýr. 
Grundin til, at Skúlabókagrunnurin hevur átikið sær at geva bókina ”Føroya Náttúra” út, er, at innihaldið í bókini er so sera umfatandi, og tí grundleggjandi undir øllum framtíðar undirvísingartilfari í náttúrulærigreinunum.
Bókin greinir tað lívfrøðiliga margfeldið í Føroyum. Greitt verður frá, hvussu plantur og dýr komu til Føroya og sigur frá broytingum í plantu- og djóralívinum síðan síðstu ístíð. Lívfrøðiliga margfeldið og umhvørvið í sjónum verður lýst og somuleiðis lívfrøðiliga margfeldið frá sjóvarmála og niðan á fjallatind. 
Vit hava sostatt fingið lýst tær týdningarmestu visttskipanirnar í Føroyum. Nevnt verður, hvørji tiltøk kunnu setast í verk fyri at varðveita lívfrøðiliga margfeldið. Reyðlistarnir, sum eru gjørdir, siga okkum, at tað eru fleiri djóra- og plantusløg í Føroyum, sum eru hótt. So brúk er fyri miðvísum tiltøkum.
Tað hevur verið ein spennandi uppgáva og eisini ein stór avbjóðing at vera við til at samansjóða vitanina frá 20 rithøvundum í eina bók. Tað hevur verið ein fyrimunur, at so nógvir lívfrøðingar hava skrivað, tí bert við teirra servitan á nógvum økjum hevur verið gjørligt at lýsa okkara serstøku náttúru og tey sermerktu plantu- og djórasløg, sum eru her. 
Bókin er ein savnan av gamlari og nýggjari vitan um Føroysku náttúruna. Tað stóra frambrotið er, at øll henda vitan nú er savnað í einum verki, ið er lætt at lesa, ið er greitt skipað, og har innihaldið verður væl stuðlað av nógvum myndum, tekningum, talvum og farmyndum. Hetta er sum longu nevnt okkara íkast til ta umfatandi støðumyndina av náttúrufrøðiliga margfeldinum í øllum heiminum. Og er hon á tann hátt eitt veruligt frambrot. 
Tað hevur eydnast lívfrøðingunum saman við málfrøðingum at evna til eitt orðatilfar á føroyskum, ið fellur væl inn í málið. Her eru evnað til nógv nøvn til náttúruøkið, ið ikki vóru til frammanundan, og onnur orð hava fingið nýggja merking. Frøðiheitini eru í flestum førum lættari at skilja, enn tey útlendsku frøðiheitini. Sum dømi munnu tey flestu halda at orðini:

búøki, umskapan, fjølskapaður, einættaður og fjølættaður eru lættari at skilja enn 
habitat, metamorfose, polymorf, monofyletisk og polyfyletisk. 
”Føroya náttúra” er sostatt eisini eitt málsligt frambrot. Vit kunnu siga, at vit málsliga hava vunnið eitt øki, sum ger okkum før fyri bæði vísindaliga og gerandisliga at viðgera hesi umráðandi mál í einum málbúna, sum øll skilja.
Við grundalagi í ”Føroya náttúru” ber til at gera nógv tilfar til fólka- og miðnámsskúlan. Næmingar og lærarar hava í mong ár sóknast eftir nýggjum og dagførdum undirvísingartilfari í lívfrøði. Nú er slóðað fyri hesum. Eisini Pisa-undankanningin vísti, at vit serstakliga á náttúruøkinum eru illa fyri, ja ein kann siga, at Føroyar dumpaðu í náttúrufakunum. So tað er umráðandi, at vit ikki steðga her og hugsa, at nú er slottið vunnið. Og tað er umráðandi, at politiski myndugleikin livir upp til sína ábyrgd, at útvega neyðugu karmarnar.

Tað hevur alstóran týdning at menna innlit í og fyrilit fyri náttúruni hjá børnum á so ungum árum sum møguligt og at menna hesa vitan heilt upp á granskingarstig. Tað er neyðugt, um tjóðini skal vera lív lagað, og vit ikki skulu sita eftir við kaldar steinar. 
Bókin kann, sum hon er, eisini brúkast beinleiðis í undirvísingini á miðnámsstigi, og hon er ein sera hent handbók hjá øllum lærarum í fólkaskúlanum, og hjá almenninginum yvirhøvur. Henda bók átti at staðið á bókahillini í hvørjum húsi. 
Tilfar við vegleiðingum og spurningum, ið kunnu nýtast til miðnámsskúlan, verður gjørt í løtuni, og fer tað at verða tøkt á heimasíðu grunsins í næstum. Vit hava sett eina framsýning upp av bókum og tilfari innan lívfrøði og náttúrufakini, sum tit øll eru vælkomin at hyggja at og blaða í. 
Áðrenn eg fari at handa landsstýrismanninum í mentamálum eitt eintak av bókini, vil eg fegin bera fram nakrar tøkkir.
Skúlabókagrunnurin vil takka teimum 20 rithøvundunum fyri vælaverkið. Tøkk fyri gott samstarv til ritstjórnina við Annu Mariu Fossá, formanni, Eilifi Gaard og Jóannesi Dalsgarð. 

Somuleiðis vilja vit á grunninum takka Marjuni Arge Simonsen, ið saman við ritstjórn, skrivara og rithøvundum hevur verið við til at skapa føroyska fakmálið vísindamálið, á lívfrøðiliga økinum, í hesi bókini.

Reproz, við Eyðuni Miðberg og Torkili Johannesen á odda, ið hava umbrotið og myndaviðgjørt alt tilfarið í bókini og somuleiðis gjørt permuna til bókina eiga eisini eina serstaka tøkk uppiborna fyri gott samstarv. 

Tey mongu ikki nevndu, ið á ymiskan hátt hava stuðlað bókagerðini yrkisliga við rættlestrum og á annan hátt, vilja vit takka hjartaliga.
Magnus Gaard, skrivari hjá ritstjórnini, hevur ótroyttiliga arbeitt við handritinum, myndum og øllum, sum hevur verið neyðugt at fáa samskrivað handritini til eina bók, honum takka vit eisini fyri avbera gott samstarv.

Og so vil eg nýta høvi til at takka okkara egna Niels Petersen, ritstjóra á Skúlabókagruninum, fyri eitt megnar arbeiði. Eingin kann ímynda sær, hvussu nógva tíð Niels hevur lagt í at fáa hesa bók góða, vakra og til eina samanhangandi heild.
Føroya Náttúra kemur at kosta 380 kr í bókabúðunum.
Eg havi skilt, at landsstýrismaðurin í mentamálum, Jógvan á Lakjuni, er burturstaddur, og at Jenny Lydersen frá Mentamálaráðnum er komin her í hansara stað. Eg ivist ikki í, at Jenny fer at bera boðini víðari, tí Jenny brennir so sanniliga eisini fyri føroysku náttúruni. Hon hevur m.a. skrivað vøkru bókina ”Lív og gróður”. Eg fari at heita á Jenny at koma upp higar at taka ímóti bókini.
Tøkk øll somul.

